MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 2


Il-Ħamis, 2 ta’ Ġunju, 2022.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.08 p.m. 

L-Onor. Darren Carabott, President tal-Kumitat, ippresieda.


PREŻENTI

L-Onor. David Agius; l-Onor. Graham Bencini; l-Onor. Andy Ellul, Segretarju Parlamentari għad-Djalogu Soċjali; l-Onor. Alex Muscat; l-Onor. Jonathan Attard, Ministru għall-Ġustizzja (sostitut tal-Onor. Clayton Bartolo, Ministru għat-Turiżmu); u l-Onor. Naomi Cachia (sostituta tal-Onor. Glenn Bedingfield), kienu preżenti.

TALBA

L-Iskrivana qalet it-talba.


MINUTI

Il-Minuti tal-Laqgħa Nru 1, li saret fl-24 ta’ Mejju 2022, kienu kkonfermati. 

PERMESS LILL-MIDJA

Il-membri tal-midja preżenti ngħataw permess jidħlu fil-kamra tal-Kumitat sabiex jieħdu filmati u ritratti għal ftit minuti.

Fuq suġġeriment taċ-Chairman, il-Kumitat qabel li, kif kienet il-prassi, għal-laqgħat tal-Kumitat jiġu mistiedna jattendu s-Segretarju Permanenti Ewlieni u s-Segretarju Permanenti fil-Ministeru għall-Finanzi, jew rappreżentanti tagħhom. 

KORRISPONDENZA

Iċ-Chairman informa lill-Kumitat li kien irċeva din il-korrispondenza:

Dok. 001 – Email datata 26 ta’ Mejju 2022, mibgħuta mill-Commonwealth Association for Public Accounts Committees (CAPAC) li permezz tagħha kienu qegħdin jiġu mistiedna żewġ membri sabiex jattendu konferenza li kienet se tkun organizzata mill-istess Assoċjazzjoni f’Awwissu fil-Maldives. 
[bookmark: _Hlk104732184]EŻAMI TAR-RAPPORT TAL-AWDITUR ĠENERALI “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION” (Dok. 002)

Iċ-Chairman beda billi għamel riferenza għal-lista tax-xhieda li ppreżentat l-Oppożizzjoni (Dok. 003) u staqsa lill-Membri tal-Kumitat jekk kellhomx xi oġġezzjoni għaliha.

L-Onor. Andy Ellul qal li n-naħa tal-Gvern ma kellha l-ebda oġġezzjoni għal-lista ppreżentata però xtaq ikun jaf jekk l-Oppożizzjoni kellhiex xi timeframe għad-diskussjoni dwar dan ir-rapport. 

Iċ-Chairman qal li l-Oppożizzjoni kienet diġà għamlitha ċara li m’għandux ikun hemm użu ta’ proċedura ta’ giljottina, u qal ukoll li jekk f’dik il-laqgħa tiġi approvata l-lista, għal-laqgħa li jmiss l-Oppożizzjoni kien beħsiebha issejjaħ erba’ persuni sabiex jixhdu. Huwa reġa’ estenda wkoll l-offerta li għamlet in-naħa tal-Oppożizzjoni fil-laqgħa preċedenti, u ċjoè li jekk il-Membri tal-Gvern iħossu li l-Oppożizzjoni tkun qed ittawwal fil-ħidma tagħha fl-investigazzjoni dwar ElectroGas, huma jkunu jistgħu jtellgħu item ieħor li jiġi diskuss mill-Kumitat b’mod parallel. 

L-Onor. Ellul qal li la l-Oppożizzjoni ma kenitx lesta tagħti timeframe għad-diskussjoni dwar ir-rapport in kwestjoni, huwa kien qed iressaq din il-mozzjoni: 

“In vista taċ-ċirkostanzi, inkluż il-fatt li r-rapport bl-isem ta’ An Investigation of Matters Relating to the Contracts Awarded to ElectroGas Malta Ltd by Enemalta Corporation, li d-diskussjoni dwaru ilha għaddejja minn Diċembru 2020, ċjoè 18-il xahar, dal-Kumitat għandu issa jirriżolvi li jisma’ simultanjament u b’mod alternat, żewġ rapporti ppubblikati mill-Uffiċċju tal-Awditur Ġenerali, b’dan illi għandha tkompli d-diskussjoni fuq ir-rapport kif diġà propost mill-Oppożizzjoni, u tibda diskussjoni oħra dwar rapport ieħor li jkun magħżul mill-Gvern.

Għall-fini ta’ kjarezza, f’kas li d-diskussjoni fuq ir-rapport magħżul mill-Gvern tiġi eżawrita, dment li jkun għadu qiegħed jiġi diskuss ir-rapport magħżul mill-Oppożizzjoni hawn fuq insemmi, għandu jiġi mressaq għad-diskussjoni rapport ieħor magħżul mill-Gvern.”.

Iċ-Chairman għadda sabiex iqiegħed il-mistoqsija fuq il-mozzjoni u din għaddiet nem.con. 

Iċ-Chairman imbagħad, għan-nom tal-Membri tal-Oppożizzjoni, ressaq din il-mozzjoni:

“Illi jekk ikun il-bżonn dan il-Kumitat jibda jiltaqa’ b’mod aktar spiss u ċjoè darbtejn fil-ġimgħa. Dan ifisser seduta appuntata fuq suġġett imressaq mill-Oppożizzjoni u seduta oħra appuntata fuq suġġett imressaq min-naħa tal-Gvern”.

Qabel ma ċ-Chairman poġġa l-mistoqsija dwar din il-mozzjoni, l-Onor. Jonathan Attard għamel dikjarazzjoni li l-vot tal-Membri tal-Gvern kontra din il-mozzjoni kien motivat mill-fatt li l-Kumitat dejjem irregola l-mod, il-modalità u l-frekwenza ta’ kif jiltaqa’, u li fuq in-naħa tal-Gvern kien hemm membri li huma fl-Eżekuttiv li jkollhom impenji oħrajn relatati mal-ħidma tagħhom, u kien hemm ukoll membri li huma nvoluti f’kumitati oħra u f’ħidma parlamentari li tmur oltre minn dan il-Kumitat. 

Meta ċ-Chairman poġġa l-mistoqsija fuq il-mozzjoni tal-Oppożizzjoni, il‑Kumitat ivvota hekk:

Votazzjoni 				
Favur					Kontra
Onor. David Agius			Onor. Jonathan Attard	
Onor. Graham Bencini 			Onor. Naomi Cachia 
Onor. Darren Carabott			Onor. Andy Ellul
					Onor. Alex Muscat

Il-mozzjoni m’għaddietx.


L-Onor. Andy Ellul tenna li n-naħa tal-Gvern ma kellha l-ebda oġġezzjoni għal-lista tax-xhieda ppreżentata mill-Oppożizzjoni,  però peress li huwa l-Kumitat li jawtorizza taħrika ta’ xhud, u minħabba l-fatt li fil-leġiżlatura preċedenti l-Kumitat kien ilu għaddej jiddiskuti dan ir-rapport 18-il xahar, a fini ta’ effiċjenza, in-naħa tal-Gvern kienet qed titlob li tingħata, minn ġimgħa qabel, l-iskop li għalih ikun se jitħarrek kull xhud.

Iċ-Chairman qal li la l-guidelines u lanqas l-Ordnijiet Permanenti ma kienu jgħidu li l-Kumitat ried jelenka l-iskop għalfejn għandu jitħarrek xhud, u qatt ma kienet il-prassi tal-Kumitat li jsir hekk.

L-Onor. Andy Ellul għamel riferenza għal żewġ rulings mogħtija mill-Ispeaker Frendo, li jagħmluha ċara li x-xhud huwa tal-Kumitat, u għaldaqstant, biex jiġi mħarrek xhud il-Kumitat kellu jingħata l-iskop għalfejn dak ix-xhud kien se jiġi mħarrek. 

Iċ-Chairman qal li n-naħa tal-Oppożizzjoni kienet qed titlob li jittieħed vot sabiex tiġi approvata l-lista tax-xhieda li kienet ressqet. 

Il-Membri tal-Gvern imbagħad ressqu mozzjoni li tgħid hekk:

“Tiġi approvata l-lista tax-xhieda kif ippreżentata mill-Oppożizzjoni, b’dan illi l-Kumitat qed jirriżolvi illi m’għandu l-ebda problema biex jiġu mħarrka x-xhieda kollha li qed jissemmew fil-lista kif ippreżentata mill-Oppożizzjoni, dment illi kull meta jiġi propost li jiġi mħarrek xhud għandu minn seduta qabel jingħata l-iskop b’mod ċar għalfejn l-istess xhud qed jiġi mħarrek.”

Meta mistoqsi miċ-Chairman jekk l-iskop kellux jiġi elenkat għal kull xhud li kien se jittella’ dwar kwalunkwe rapport li kien se jiġi propost għad-diskussjoni mill-Kumitat fil-futur, l-Onor. Andy Ellul wieġeb fl-affermattiv.

L-Onor. David Agius qal li kien se jitlob ruling mingħand l-Ispeaker dwar jekk il-fatt li l-Oppożizzjoni ppreżentat lista ta’ xhieda fir-rigward tar-Rapport tal-Awditur Ġenerali dwar ElectroGas kienx biżżejjed skop biex il-persuni ndikati jittellgħu jixhdu.  Dan ukoll b’li l-Gvern ma kellu ebda oġġezzjoni, kif iddikjarat fl-emenda mressqa minnu għall-mozzjoni tal-Oppożizzjoni, rigward il-lista tax-xhieda relatata mal-kuntratt mogħti mill-Korporazzjoni Enemalta lil ElectroGas.

Id-diskussjoni kienet interrotta u baqgħet aġġornata.

Fl-4.16 p.m. il-Kumitat aġġorna.





						ANNA BRINCAT
						SKRIVANA TAL-KUMITAT



KONFERMATI

						PRESIDENT TAL-KUMITAT 

